
a) Introdución
A cruenta ofensiva militar israelí que desde o pasado 

8 de xullo azouta o territorio palestino de Gaza baixo 
o nome de “Marxe Protectora” ten causado a morte de 
máis de 160 civís palestinos así como máis de mil feri-
dos e acontece nun contexto particularmente confuso 
para o equilibrio estratéxico en Oriente Medio. 

En clave política israelí, esta ofensiva intensifíca-
se ante a ruptura política por parte do ex ministro de 
Exteriores, Avigdor Lieberman, líder do partido na-
cionalista extremista Yisrael Beiteniu, da coalición go-
bernante en Tel Aviv liderada polo primeiro ministro is-
raelí Benjamín Netanyahu. Non obstante, a gravidade 
desta renovación da crise en Gaza, a cal pode implicar 
unha eventual invasión terrestre israelí, obriga a con-
siderar outros móbiles desta desproporcionada ofensi-
va, basicamente derivados dos obxectivos xeopolíticos 
israelís ante os recentes cambios en Oriente Medio e as  
eventuais alteracións das alianzas estratéxicas. 

Entre estes factores xeopolíticos destacan o recente 
pacto de “unidade nacional” alcanzado en abril pasado 

entre o movemento islamita Hamas e o partido Al Fa-
tah; a “lexitimación” presidencial do xeneral “golpista” 
Fatah al Sissi en Exipto, contando co aval estadouni-
dense trala visita do secretario de Estado John Kerry, e 
que significa un afogamento maior para Hamas; a ma-
terialización de feito da desintegración territorial de Iraq 
e posiblemente de Siria ante a ofensiva “yihadista” do 
Exército Islámico de Iraq e do Levante (EIIL), así como 
a intensificación das pretensións independentistas do 
Curdistán iraquí; e, finalmente, os efectos colaterais do 
paulatino proceso de achegamento entre EUA e Irán, 
un aspecto que define unha eventual nova recomposi-
ción xeopolítica en Oriente Medio onde Israel e Arabia 
Saudita concretarían inéditos puntos en común. 

Con 1,5 millóns de persoas vivindo nun territorio de 
menos de 400 km2, Gaza apréstase a sufrir unha nova 
crise humanitaria, agravada rexionalmente polo proble-
ma dos milleiros de refuxiados da guerra en Siria e do 
actual caos iraquí. Así mesmo, esta traxedia ocorre no 
marco dun teimudo e lamentable silencio internacional.

b) Obxectivo: afogar a Hamas
Precedido por un confuso incidente de secuestro de 

dous mozos israelís en Gaza, a renovación da confron-
tación entre o Exército israelí e o movemento palestino 
Hamas, que deu paso a unha crise política dentro do 
goberno de coalición de Netanyahu, persigue un obxec-
tivo primordial para Tel Aviv: a eventual e definitiva 
desarticulación da capacidade política e loxística de 
Hamas, así como do seu “brazo armado”, as Brigadas 
Ezzedin al Qassam, particularmente ante os cambios 
na contorna rexional.

Contando co apoio estadounidense e alemá, Israel 
fortalece a súa impunidade contemporizando calquera 
tibia reacción contraria dende o exterior, a diferenza 
do que sucedera con anteriores crises en Gaza, parti-
cularmente as de 2008-2009 e 2010. Neste contexto 
de fondo, Netanyahu propiciou esta ofensiva en Gaza 
como unha reacción ante a crise política suscitada no 
seu goberno pola renuncia do ultradereitista Avigdor 
Lieberman e da súa formación Yisrael Beiteniu. 

Este feito evidencia diversos síntomas de polariza-
ción política nas esferas de poder en Tel Aviv no rela-
tivo ás presións por radicalizar aínda máis a posición 
contra Hamas e os palestinos, evidenciando o proceso 
de “dereitización” da política israelí ante as presións dos 
“falcóns”, expectantes ante calquera incidente que im-
plique a posibilidade de recuperar o control israelí de 
Gaza e evitar que Hamas proxecte a súa popularidade 
en Cisxordania. 

Nese sentido, o pacto político acordado en abril pa-
sado entre Hamas e Al Fatah, orientado a formalizar un 
goberno de unidade nacional coa pretensión de recrear 
un clima de estabilidade de cara aos comicios palestinos 
previstos para xaneiro de 2015, suporía para Netanyahu 
e Lieberman un revés político considerable. Tel Aviv 
necesitaba abortar este retorno político dun Hamas que 
busca romper o seu illamento en Gaza ante o bloqueo 
internacional impulsado por Israel, contando co bene-
plácito de Washington. 

Un factor estratéxico cara este obxectivo está rela-
cionado co interese israelí no golpe militar de Exipto 
de xullo de 2013 contra o presidente islamita Moham-

med Morsi e o proceso de represión e ilegalización da 
Irmandade Musulmá levada a cabo polo xeneral gol-
pista Fatah al Sissi. Segundo fontes militares israelís, a 
península do Sinaí entre Gaza e Exipto operaba como 
un corredor e fluxo de intercambio entre Hamas e a 
Irmandade Musulmá, así como entre diversos grupos 

islamitas e outros máis radicais e “yihadistas”, con no-
table contrabando de armamento. 

Deste xeito, un réxime militarizado, neste caso en 
mans de al Sissi, “lexitimado” no terreo electoral en 
maio pasado e contando agora co aval estadouniden-
se, permitiría o fortalecemento do bloqueo en Gaza e o 
illamento de Hamas, tal e como se evidencia coa deci-
sión de O Cairo de pechar o corredor fronteirizo trala 
agresión militar israelí.

c) Un actor indirecto: o Curdistán iraquí
Pero outras variables de carácter colateral ben po-

den explicar porqué Israel decide agredir militarmente 
Gaza. O caos suscitado pola expansión rexional do con-
flito sirio, particularmente ante a ofensiva cara Iraq por 
parte das milicias “yihadistas” do Exército Islámico de 
Iraq e do Levante (EIIL), implicaron un efecto dominó 
que suma acontecementos como a posible desintegra-
ción política e territorial entre Siria e Iraq, coas súas 
consecuencias xeopolíticas en canto á configuración de 
alianzas rexionais, particularmente ante a eventualida-
de de conformación dunha especie de “Califato” islami-
ta e das pretensións secesionistas de feito do Curdistán 
iraquí, neste caso contando con apoio israelí. 

Neste sentido, cómpre destacar a marcada ambigüi-
dade israelí no seu tratamento das problemáticas cur-
da e palestina. Previo á ofensiva en Gaza, Netanyahu 
realizou unha inédita declaración pública apoiando a 
independencia curda ao tempo que Tel Aviv esfórzase 
por evitar calquera exercicio similar aos palestinos. Iso 
a pesar de que máis de 150 países membros da ONU 
recoñecen a independencia palestina. 

Este gráfico amosa a importancia do Curdistán 
iraquí en materia enerxética, particularmente no que 
atinxe ás rutas de distribución de oleodutos e gasodu-
tos dende Mosul (actualmente azoutada pola ofensiva 
“yihadista” do EIIL) e Kirkuk (no Curdistán iraquí) 
ata o Mediterráneo, con Israel e Turquía desenvolvendo 
diversos proxectos coa GRK. No que respecta a Gaza, 
compre sinalar a existencia do oleoduto Ashkelon-Eliat, 
que transita pola península do Sinaí e que pode influír, 
como elemento estratéxico, no interese de Tel Aviv por 
recuperar o control desa zona. Igualmente,  cabe sina-
lar a importancia de Bakú (Acerbaixán) como corredor 
enerxético estratéxico. Fonte:  http://industrialized-
cyclistnotes.com/tag/kurdistan/

A declaración de Netanyahu non ven senón a con-
firmar as revelacións dos últimos anos sobre a activa 
presenza israelí no Curdistán iraquí(1). Igualmente, o 

1) Diversas informacións dan conta dunha prolongada relación 
estratéxica entre Israel e o Curdistán iraquí. A principal fonte de 
información foron as revelacións realizadas polo investigador esta-
dounidense Seymour Martin Hersh, no xornal The New Yorker en 
2006, na que trata a presunta cooperación militar e loxística israelí 
a favor dos “peshmergas” curdos e as milicias do Partido dos Tra-
balladores do Curdistán (PKK en curdo), a fin de configurar un 
“Estado tapón” curdo entre Siria e Iraq, fronteirizo con Turquía 
e Irán, potenciais rivais xeopolíticos israelís que veñen mantendo 
un visible achegamento nos últimos anos. Para consultar o artigo 
de Seymour M. Hersh, acceder ao enlace: http://www.newyorker.
com/archive/2006/11/27/061127fa_fact?printable=true. Sobre as 
conexións entre Israel e o PKK, igualmente recoméndase consultar 
o artigo de ALI, Othman, “Possible Consecuences of Israel-PKK 
Union”, accesible en: http://www.todayszaman.com/news-257074-
-possible-consequences-of-pkk-israeli-unionby-othman-ali*.html. 
Desde 2003, pouco despois da caída do réxime de S. Hussein en 
Iraq, proliferaron os contactos entre o Curdistán iraquí e Israel, espe-
cialmente en materia de cooperación económica bilateral (principal-
mente agrícola), e diversas fontes aseguran unha intensificación da 
presenza do servizo de intelixencia israelí, o Mossad, no Curdistán 
iraquí desde 2013. Para maior información, consultar: “El Mossad 
aumenta presencia en el Kurdistán iraquí”, HispanTV, 28 de febreiro 
de 2013. Ver en: http://hispantv.com/NewsPrint.aspx?id=215334

IGADIPape r/ 138 15 de xullo de 20143

Instituto Galego de Análise e Documentación Internacional · www.igadi.org

http://industrializedcyclistnotes.com/tag/kurdistan/
http://industrializedcyclistnotes.com/tag/kurdistan/
http://www.newyorker.com/archive/2006/11/27/061127fa_fact?printable=true
http://www.newyorker.com/archive/2006/11/27/061127fa_fact?printable=true
http://www.todayszaman.com/news-257074-possible-consequences-of-pkk-israeli-unionby-othman-ali*.html
http://www.todayszaman.com/news-257074-possible-consequences-of-pkk-israeli-unionby-othman-ali*.html
http://hispantv.com/NewsPrint.aspx?id=215334


contexto actual sinala unha conxuntura determinante 
para as aspiracións independentistas curdas, influídas 
polo caos iraquí e a ofensiva “yihadista” do EIIL. Neste 
sentido, o presidente do goberno da Rexión Autónoma 
do Curdistán (GRK), Massud Barzani, elevou ante 
o Parlamento rexional curdo de Irbil unha proposta 
de realización dun referendo independentista para os 
curdos do Norte de Iraq. Para EUA, o enclave curdo 
é igualmente estratéxico: o secretario de Estado Kerry 
visitou a Barzani tras reunirse con al Sissi no Cairo. 

Nun exercicio de claro perfil xeopolítico, á vista do 
caos actualmente existente en Siria e Iraq trala súbita 
aparición do EIIL e que pode ter implicacións nas fron-
teiras israelís con Líbano e Xordania, Tel Aviv semella 
persuadido a propiciar unha alteración do equilibrio 
estratéxico en Oriente Medio a través da consecución 

dun novo aliado rexional, neste caso un eventual Esta-
do curdo independente ao Norte de Iraq.

O apoio israelí á eventual independencia do Curdis-
tán iraquí, contemporizado pola tácita aínda que pru-
dente benevolencia estadounidense, pretende igualmen-
te exercer unha medida de presión cara Turquía e Irán 
así como ante os recentes movementos de Washington 
de paulatina apertura cara Teherán. 

A contención dun Irán fortalecido por unha apertura 
diplomática occidental terá unha maior incidencia no 
mercado petroleiro internacional, un factor que igual-
mente preocupa a Arabia Saudita e Catar, razón pola 
que estes países árabes comezan a tecer unha especie de 
“fronte común” con Israel, observando con beneplácito 
un Curdistán independente que sirva de eventual aliado 
e de “tapón” territorial e xeopolítico entre Turquía e Irán.

d) Armando un novo puzzle rexional
De se tecer esta inédita rede de intereses entre Israel e 

Arabia Saudita, que pode ampliarse dentro do contexto 
do Golfo Pérsico cara outras “petromonarquías” como 
Catar, Bahrein e Emiratos Árabes Unidos, Tel Aviv es-
taría abrindo novas relacións de poder en Oriente Me-
dio. A principal, orientada a conter a potencialidade 
xeopolítica iraniana e turca a través da eventual con-
figuración dun Curdistán independente que estimule 
o irredentismo curdo nestes países. Consecuentemente, 
Israel busca compensar a eventual irradiación do “yiha-
dismo” do EIIL cara os dous únicos Estados árabes que 
recoñecen ao Estado de Israel: Xordania e Exipto. 

Os riscos de implosión estatal en Siria e Iraq terán 
un efecto directo cara países con fronteiras israelís, en 
particular Xordania e Líbano, visiblemente ameazadas 
polo radio de expansión da guerra siria en materia de 
refuxiados así como polas presións de grupos “yihadis-
tas” internos ou, incluso, asociados ao EIIL. Para Israel, 
este escenario suporía unha carga estratéxica modera-
damente compensada pola imposición do réxime mi-
litar en Exipto e a represión cara os islamitas, cunhas 
repercusións que fortalecerán o afogamento exterior de 
Hamas e o illamento de Gaza. Velaí a eventual prose-
cución de plans xeopolíticos e estratéxicos de antano, 

orientados a debilitar aos seus veciños árabes(2). 
En perspectiva, Israel busca nun eventual Curdistán 

iraquí independente un aliado rexional estratéxico con 
capacidade enerxética e loxística que, simultaneamen-
te, sirva de contención a unha eventual entente turco-
iraniana. Ankara e Teherán igualmente manteñen im-
portantes relacións con actores externos como Rusia e 
China, que compiten con Israel e EUA en canto aos 
intereses estratéxicos en Oriente Medio e o espazo eu-
roasiático. Neste sentido, non se debe esquecer que Tel 
Aviv tamén xoga as súas cartas no Cáucaso, particular-
mente tecendo unha alianza estratéxica cun socio ener-
2) Cobran aquí relevancia a presunta continuidade de plans xeopolí-
ticos establecidos no pasado, principalmente por parte de Israel, para 
propiciar unha “balcanización” de Oriente Medio, particularmente 
debilitando os Estados árabes a fin de preservar a integridade estatal 
e os intereses xeopolíticos de Israel. Neste sentido, son especialmen-
te significativos o denominado “Plan Yinon” (1982), establecido en 
plena guerra do Líbano, concibido polo xornalista israelí Oded Yi-
nón, con notable influencia no Ministerio de Exteriores e nas altas 
esferas militares israelís. Este plan prefiguraba unha hipotética frag-
mentación territorial de Siria, Iraq e Líbano á vista das rivalidades 
sectarias e relixiosas, a necesidade de “domesticar” un Exipto obser-
vado como minoritario socio estratéxico israelí, así como a presunta 
“inviabilidade” de Estados como Xordania, Libia ou Sudán. Para 
consultar o “Plan Yinon”, acceder ao enlace: http://cosmos.ucc.ie/
cs1064/jabowen/IPSC/articles/article0005345.html. Igualmente, 
recoméndase consultar o artigo “Desmontando o ‘triángulo árabe”, 
IGADI, 22 de agosto de 2013. Ver en: http://www.igadi.org/web/
analiseopinion/desmontando-o-triangulo-arabe

xético como Acerbaixán, o cal motiva directas implica-
cións para Turquía, Rusia e Irán.

Paralelamente, un Curdistán independente serve 
como medida de persuasión israelí de cara aos intere-
ses estratéxicos do presidente estadounidense Barack 

Obama, centrados en trazar unha apertura con Irán 
que lle permita a Washington degradar a súa atención 
en Oriente Medio a favor do seu verdadeiro obxectivo: 
o equilibrio estratéxico en Asia-Pacífico.

A eventual “degradación” estadounidense en Oriente 
Medio deixaría a Israel ante unha complexa situación 
xeopolítica rexional, derivada da súa hipotética perda de 
influencia en Washington e ante a necesidade de estable-
cer novas alianzas na rexión. Velaí que Tel Aviv proxecte 
a ofensiva en Gaza como unha peza chave na configu-
ración dun novo mapa de alianzas en Oriente Medio.

Neste contexto, Washington oponse oficialmente á 
celebración do referendo independentista impulsado 
por Barzani, facendo causa común co atribulado pri-
meiro ministro iraquí Nourri al Maliki. Con todo, 
Barzani e unha delegación do GRK visitaron Washing-
ton a comezos de xullo, reuníndose co vicepresidente 
Joseph Biden e altos cargos de seguridade nacional da 
administración Obama, moi probablemente coa pers-
pectiva de buscar afinidades a favor da causa indepen-
dentista curda, escenario onde o aspecto enerxético 
pode ser decisivo. 

Paralelamente, Turquía busca igualmente gañar es-
pazo no Curdistán iraquí. Trala caída do réxime de 
Saddam Hussein en Iraq, o primeiro ministro turco 

Recep Tayyip Erdogan esforzouse por manter unha 
relación “cordial” con Barzani e o GRK, probablemen-
te coa perspectiva de “cortar” calquera fluxo de rela-
cións entre o Curdistán iraquí e os curdos de Turquía, 
especialmente coas milicias “peshmergas” do PKK. 

Paralelamente, Ankara observa con atención os ri-
cos xacementos enerxéticos do Curdistán iraquí, espe-
cialmente en Kirkuk, principal fonte de subministro 
petroleiro. Neste sentido, as pretensións de Barzani de 
alcanzar a autonomía enerxética curda independente 
de Bagdad, converxen na negociación coas multinacio-
nais enerxéticas, onde EUA, Europa e China manteñen 
unha presenza notable.

Un caso relevante ten que ver cos acordos alcanzados 
por Erdogan e Barzani para o transporte de petróleo 
dende Kirkuk ata o porto turco mediterráneo de Ce-
yhan, estimado entre 250.000 e 400.000 barrís dia-
rios. Neste acordo igualmente entraría Israel a través 
do subministro dende Ceyhan, aspecto que fortalece a 
perspectiva israelí de constituírse nun actor enerxético 
chave no Mediterráneo Sur(3). Paralelamente, Erdogan 
recentemente realizou unha declaración de compren-
sión e apoio ao recoñecemento dos dereitos soberanis-
tas do Curdistán iraquí. Deste xeito, tendo en conta o 
notorio silencio turco cara a agresión militar israelí en 
Gaza, Ankara tenta diminuír o estado de permanente 
tensión existentes nas súas relacións con Tel Aviv nos 
últimos anos e que tiveron precisamente o seu clímax 
de tensión nas reiteradas ofensivas militares israelís no 
territorio palestino desde 2008. 

IGADI. 15 de xullo de 2014. 

3) Sobre os intereses enerxéticos israelís no Mediterráneo Sur, con-
sultar o artigo d “Nova xeopolítica no Mediterráneo Sur”, IGADI, 9 
de maio de 2013. Ver en: http://www.igadi.org/web/analiseopinion/
nova-xeopolitica-no-mediterraneo-sur 

